
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે

ચોર્યું કહે તે શાનો ચાડ, પરઠ્યું લે તે શાનો પાડ;

વેહેવાર નહિ તો શો વેપાર, કમાઈ નહિ તો શાનો કાર.  ૧૦૪

જાર જનને ભય નહિ મન, નિર્ભય થઈ ચાલ્યો રાજન;

દરબાર દિવાનનો દીઠો દૂર, આવ્યો રાત ગઈ એક પૂર.  ૧૦૫

વજીર મહોલે છે લોહનાં બાર, કીધો રાયે કરનો પ્રહાર;

ધીર પ્રતિહાર ત્યાં જાગિયો, મનમાંહી બિહિવા લાગિયો.  ૧૦૬

જાગે જે કોઈ ધનનો ધણી, જાગે જેને ચિન્તા ઘણી;

જાગે રાત અંધારી ચોર, જાગે ધન વરસંતે મોર.  ૧૦૭

જાગે જેના ઘરમાં સાપ, જાગે દીકરીઓનો બાપ;

જાગે જેને માથે વેર, જાગે જેહ કરે બહુ કેર.   ૧૦૮

જાગે જે જપતો જુગદીશ, જાગે જેને દેવું શીશ;

જાગે જે કોઈ હોયે જાર, જાગે કુલ સકુલની નાર.  ૧૦૯

જાગે જેના દેહમાં હોય રોગ, જાગે જે કોઈ સાધે જોગ;

જાગે જે કોઈ ચોકી કરે, જાગે જે પ્રતિહારું કરે.  ૧૧૦

કોણ છે રે ભાઈ માઝમરાત, જે હોય તે આવજો પ્રભાત;

નહિ ઉઘાડું મારું બાર, ખોટી થશો ને લાગશે વાર.  ૧૧૧

તેવારે બોલ્યો નંદરાય, મનમાં ધરતો બહુ લજ્જાય;

વચનભંગથી લાજે રાય, તપભંગથી યોગી લજવાય.  ૧૧૩

લાજે લંપટ મૂકે બોલ, લાજે ત્રિયા ઉતરે જ્યાં તોલ;

નીચ કામે નરપતિ ગયો, લજ્જા પામીને બોલ જ કહ્યો.  ૧૧૪

ઉઘાડ ભાઇ હું નંદ નરેશ, પ્રધાન ઘેર કરવો છે પ્રવેશ;

ઘણું જરુરનું મારે કામ, તે માટે આવ્યો આ ઠામ.   ૧૧૫

શીઘ્ર ઉઘાડી ચરણે લાગ, જે જોયે તે મૂજપાસે માગ.



દોહરા.



રાય કહે પોળીઓ, સાંભળિયે રાજન;

બાર તો નહિ ઉઘાડીએ, વરત્યું ત્હારું મન,   ૧૧૬

આ વેળા તસ્કર નીસરે, (કે) રમવા નિસરે જાર;

માટે જાઓ પાછા ફરી, રાખી આપનો ભાર.   ૧૧૭

